
Сораулар
Бу шигырьне бик оялып язам, 
Бер сүз язган саен кызарам. 
Кызаруым яшьлегемнән түгел, 
Оялудан түгел кызлардан. 
Уйлыйм бүген бөек Тукайларны,
Бөек Пушкин,  Такташ, Җәлилне. 
Язганнарым шушы бөекләрне 
Дәвам итүемә дәлилме?.. 
Баш очымда әгәр балта торса, 
Йә чакырса дошман дуэльгә, 
Котылгысыз чахот буса мине, 
Чарасыз шик туса күңелдә -
Түзәрмен күк әле боларына, 
Боларын мин җиңеп чыгармын. 
Тик шул чакта әгәр мине Муза 
Сынап бакса ничек чыдармын?!

Чыдармынмы, җиңеп чыгармынмы 
Шигъриятнең кырыс сынавын? 
Хәтерләтер микән әллә җырым
Бер мескеннең сыкрап елавын? 
Бу сораулар бик оялта мине. 
Бер сүз язган саен кызарам. 
Рәхәт иде яшьлек кызаруы, 
Оялуы назлы кызлардан.

